Imponert over reale Fjell-elevar

Av: Karstein Sæverås, Vestnytt

14.04.2007 - Staten er raus med lovord, men påhalden med pengar til realfagsatsinga i Fjell.

BILDØY: – Eg er imponert over satsinga på realfag ved skulane i Fjell, seier statssekretær Per Botolf Maurseth (SV) (i midten på biletet) i Kunnskapsdepartementet.

Denne veka fekk Fjell kommune endeleg vitjing frå den politiske leiinga i departementet. Ordførar Jan Utkilen har i lengre tid freista å få kunnskapsminister Øystein Djupedal over fjellet for å ta satsinga i Fjell-skulen nærare i augesyn.

– Eg har møtt Djupedal ved ulike høve og bedt han ta turen til Fjell. Men sjølv ikkje sure brev har fått han over. No reknar eg med at statssekretæren gjer greie for kva han har sett og høyrt her, smiler Jan Utkilen.

Fjell kan bli modell

Per Botolf Maurseth fekk ei oppdatering på kva som vert gjort for å intregrera realfaga på ein ny måte i heile utdanningsløpet i Fjell. Så fekk han med sjølvsyn sjå elevar i arbeid, både på Newton-rommet ved Fjell ungdomsskule og teknologilinja ved Sotra vidaregåande skule.

– Eg har fått eit innblikk i kva Fjell har gjort for å møta utfordringa med synkande interesse for realfaga. Eg tykkjer dette er spanande og trur det har stor overføringsverdi til resten av landet, seier Maurseth.

Han har merka seg at interessa for realfag er aukande hjå unge over heile landet, og trur prosjekt som det i Fjell har bidrege. I Newton-rommet på ungdomsskulen er elevane i full sving som «bilingeniørar». Lego-bilar av det meir avanserte slaget skal konstruerast slik at dei går raskast mogeleg. Bilane vert kopla opp mot eit dataprogram som fortel korleis konstruksjonen vil oppføra seg. Så vert bilen prøvd ut i praksis. Lærar Frede Torsheim (til venstre på biletet) fortel at Fjell satsar på slike teknologirom ved fleire skular og eit Newton-rom i samarbeid med Sartor senter.

– Målet er at barn og unge skal ha rik tilgang til stader der dei får prøvd ut dei fysiske lovene i praksis, seier Frede Torsheim.

Treng pengar

Ordførar Jan Utkilen ønskjer å få tilbakemelding frå departementet på om det er aktuelt å løfta realfagssatsinga i Fjell opp som ein modell for nasjonal satsing.

– I så fall må Kunnskapsdepartementet ta tak i dette. Det andre store spørsmålet er om høgskuleutdanninga for undervassingeniørar på Straume får finansiering over statsbudsjettet, seier Utkilen.

Frå hausten av tilbyr Høgskulen i Bergen (HiB) studieplass til 40 ingeniørstudentar innan drift og vedlikehald av undervassteknologi på Straume. Ved hjelp av sponsorar i næringslivet og kommunal garanti frå Fjell er finansieringa på plass for det første året. Rektor Eli Bergsvik var skuffa då statsbudsjettet i fjor haust ikkje gav HiB rom for å finansiera satsinga på Straume.

– For at ingeniørutdanninga skal halda fram ut over det første året er me avhengige av vel fem millionar kroner i statleg finansiering, seier fjellordførar Jan Utkilen til Vestnytt.

Held tett om budsjettet

Men moglegheitene for pengar over statsbudsjettet vil statssekretæren seia minst mogeleg om.

– Eg seier ingenting om dette enno, er den knappe kommentaren Vestnytt får frå Per Botolf Maurseth om statleg finansiering.

Noko budsjettlekkasje hadde heller ikkje Utkilen venta seg. Men han er krystallklar på at ingeniørstudiet står og fell på tilstrekkelege løyvingar til høgskulane. Om satsinga på realfag gjev fleire ingeniørar som vil utdanna seg, jobba og bu på Sotra kan berre tida visa. Utgangspunktet for Fjell er i alle fall å bidra til å dekka det lokale næringslivet sitt behov for kompetanse.

– Det er det verksemdene etterspør, difor har Fjell vald å ta mykje av næringssatsinga gjennom skulen, kunne Utkilen fortelja statssekretæren.

